
Annotatsiya. Ushbu maqolada qishloq xo‘jaligi klasterlarini tashkil etishning tashkiliy-huquqiy asoslari, klasterlarni tashkil 
etish yo‘llari va ularning faoliyati yoritilgan. Hozirgi vaqtda agroklasterlar faoliyatida bir qator muammolar kuzatilmoqda. 
Maqolada yuzaga kelgan muammolar yechimlari bo‘yicha taklif va tavsiyalar ishlab chiqilgan.

Kalit soʻzlar: Agroklaster, huquqiy asoslar, paxta-to‘qimachilik, integratsiya, ilm-fan, qishloq xo‘jaligi, meva-sabzavotchilik 
klasteri, klaster tizimi.

Abstract. This article examines the organizational and legal foundations for the establishment of agroclusters, as well 
as the methods of their formation and operation. At present, a number of issues are observed in the functioning of 
agroclusters. The article develops proposals and recommendations aimed at addressing these challenges.

Key words: Agrocluster, legal framework, cotton and textile cluster, integration, science, agriculture, fruit and vegetable 
cluster, cluster system.

Аннотация. В статье рассматриваются организационно-правовые основы создания агрокластеров, пути их 
формирования и особенности функционирования. В настоящее время в деятельности агрокластеров наблюдается 
ряд проблем. В статье разработаны предложения и рекомендации по их решению.

Ключевые слова: Агрокластер, правовая основа, хлопково-текстильный кластер, интеграция, наука, сельское 
хозяйство, плодоовощной кластер, кластерная система.

K I R I S H
So‘nggi yillarda zamonaviy turdagi klasterlarni shakllantirish bo‘yicha mamlakatimizda keng qamrovli 

chora-tadbirlar amalga oshirilmoqda. Xususan, O‘zbekiston Respublikasi Prezidentining 2022-yil 28-yanvardagi 
“2022–2026-yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi PF-60-son1 
Farmonida, 2022-yil 21-dekabrdagi Oliy Majlis va O‘zbekiston xalqiga Murojaatnomasida agrar sohada ilm-fan 
va amaliyot integratsiyasini chuqurlashtirish, qishloq xo‘jaligida klasterlar faoliyatini takomillashtirish agrar 
sektorda amalga oshirilayotgan iqtisodiy islohotlarning ustuvor yo‘nalishlari sifatida belgilangan.

M A V Z U G A  O I D  A D A B I Y O T L A R  S H A R H I
Agroklasterlar faoliyatini qo‘llab-quvvatlashning tashkiliy, huquqiy va moliyaviy mexanizmlarini 

takomillashtirishning nazariy-ilmiy, uslubiy va amaliy muammolari bo‘yicha xorijlik iqtisodchi olimlar –  
E. Bergman, E. Ferser, C. Boj, E. Nogales, F. Theus, M. Yu, L. Erlinglar tomonidan tadqiqotlar olib borilgan. 
Mahalliy iqtisodchi olimlardan A. Alimov, D. Kurbanova, A. Rasulov, M. Raxmatov, T. Jo‘rayev, M. Kamilova,  

1	 https://lex.uz/en/docs/-5841063?query=239

A. Abduvaliev, Ch. Murodov kabilar mazkur yo‘nalishda bir qator ilmiy tadqiqotlar olib borgan. Ushbu tadqiqotlar 
doirasida amalga oshirilgan ilmiy-tadqiqot ishlari va ilmiy-nazariy izlanishlarga qaramasdan, agroklasterlar 
faoliyatining tashkiliy-huquqiy jihatlari bilan bog‘liq masalalar yetarli darajada o‘rganilmaganligi mazkur 
yo‘nalishlar yuzasidan taklif va tavsiyalar ishlab chiqish zaruriyatini belgilab beradi.

T A D Q I Q O T  M E T O D O L O G I YA S I
Tadqiqotning asosiy maqsadi agroklasterlar faoliyatining tashkiliy-huquqiy jihatlarini takomillashtirish 

yuzasidan taklif va tavsiyalar ishlab chiqishdan iborat. Ushbu maqolaning nazariy, amaliy va uslubiy asosi 
sifatida O‘zbekiston Respublikasining ushbu sohaga oid qonunlari, Prezident farmonlari va qarorlari, Vazirlar 
Mahkamasining qarorlari, iqtisodiy adabiyotlar va ilmiy maqolalar, iqtisodchi olimlarning shu sohaga oid fikr-
mulohazalarini o‘rganish, jarayonlarni kuzatish, hodisa va jarayonlarga tizimli yondashuv, baholash, iqtisodiy 
va qiyosiy tahlil o‘tkazish orqali tegishli xulosa va taklif hamda tavsiyalar berilgan.

T A H L I L  V A  N A T I J A L A R
Paxta-to‘qimachilik sohasida tashkil etilgan dastlabki klasterlardan biri O‘zbekiston Respublikasi 

Prezidentining 2017-yil 15-sentabrdagi “Sirdaryo viloyatida zamonaviy paxtachilik-to‘qimachilik klasterini barpo 
etish chora-tadbirlari to‘g‘risida”gi PQ-3279-son2 qaroriga ko‘ra tashkil qilingan “BEK Cluster” MChJ qo‘shma 
korxonasidir. Hozirda klaster doirasida fan va ishlab chiqarish hamkorligini ta’minlash maqsadida ilk qadamlar 
sifatida Guliston Davlat Universitetida laboratoriya tashkil etilib, Markazni to‘liq shakllantirish, faoliyatini yo‘lga 
qo‘yish va keyinchalik uni institutga aylantirish maqsad qilingan. Mazkur agrosanoat klasterlari O‘zbekiston 
Respublikasi Prezidentining “To‘qimachilik va tikuv-trikotaj sanoatini jadal rivojlantirish chora-tadbirlari to‘g‘risida” 
2017-yil 14-dekabrdagi PF-5285-son3 Farmoni hamda O‘zbekiston Respublikasi Vazirlar Mahkamasining 
“Paxta-to‘qimachilik ishlab chiqarishlari va klasterlari faoliyatini tashkil etish bo‘yicha qo‘shimcha chora-tadbirlar 
to‘g‘risida”gi 2018-yil 31-martdagi 253-son4 Qaroriga muvofiq tashkil etilib, faoliyati yo‘lga qo‘yilgan. Mavjud 
paxta-to‘qimachilik klasterlari orasida hududi jihatdan eng yiriklaridan biri “Buhoro Agro Klaster” MChJ bo‘lib, u 
45 700 ga maydonni egallaydi va 7 ta tumanni klasterga birlashtiradi. Buxoro viloyatida shuningdek, yana bir 
yirik agroklaster – “WBM Romitex” paxta-to‘qimachilik klasteri ham joylashgan. Singapurning “Indorama” MChJ 
xorijiy korxonasi Qashqadaryoning Kasbi va Nishon tumanlarida 25 ming ga, Sirdaryoning Sardoba va Oq-Oltin 
tumanlarida ham 25 ming ga yer maydonida agrosanoat klasteri tashkil etgan bo‘lsa, yana bir yirik paxta-
to‘qimachilik klasteri “Baxt Textil” Navoiy viloyatida faoliyat olib boradi. Meva-sabzavotchilik klasterlari faoliyatini 
rivojlantirish jarayonida O‘zbekiston Respublikasi Prezidentining 2019-yil 11-dekabrdagi “Meva-sabzavotchilik 
va uzumchilik tarmog‘ini yanada rivojlantirish, sohada qo‘shilgan qiymat zanjirini yaratishga doir qo‘shimcha 
chora-tadbirlar to‘g‘risida”gi Qaroriga muvofiq, meva-sabzavot va uzum mahsulotlarini yetishtirish, qayta 
ishlash va eksport qilishda klaster va kooperatsiya tizimini rivojlantirishning yangi mexanizmlarini joriy etishga 
katta e’tibor qaratilmoqda. Uzumchilik va vinochilik sohasida esa O‘zbekiston Respublikasi Prezidentining 
2021-yil 28-iyuldagi “Uzumchilikni rivojlantirishda klaster tizimini joriy etish, sohaga ilg‘or texnologiyalarni jalb 
qilishni davlat tomonidan qo‘llab-quvvatlashning qo‘shimcha chora-tadbirlari to‘g‘risida”gi PQ-5200-son5 Qarori 
asos bo‘lib, unga ko‘ra mamlakatimizda 2021–2024-yillarda uzumchilik va vinochilikni rivojlantirish strategiyasi 
ishlab chiqilgan.

Klaster faoliyatining huquqiy va tashkiliy tomoniga nazar solsak, O‘zbekiston Respublikasi Vazirlar 
Mahkamasining 2018-yil 25-yanvardagi “Paxta-to‘qimachilik ishlab chiqarishini tashkil etishning zamonaviy 
shakllarini joriy etish chora-tadbirlari to‘g‘risida”gi 53-son6li Qaroriga ko‘ra “Buxoro agro klaster” paxta-
to‘qimachilik ishlab chiqarish jarayonining ishtirokchisi sifatida O‘zbekiston Respublikasi Moliya vazirligi 
huzuridagi Qishloq xo‘jaligini qo‘llab-quvvatlash davlat fondi hisobidan paxta xom ashyosini yetishtirish va 
yetkazib berishni moliyalashtirish uchun yillik 3 foizdan ortiq bo‘lmagan stavkada kredit olish huquqiga ega. 
Klaster faoliyatida mahalliy hokimiyatning alohida o‘rni bo‘lib, u klasterga paxta yetkazib beruvchilarni aniqlaydi, 
yetkazib beruvchilar hamda agroklaster o‘rtasida shartnomani imzolashga ko‘maklashadi. Shuningdek, klaster 
o‘z faoliyatini tashkil etish uchun zarur bo‘lgan 22 turdagi tovarlarni bojxona chegarasidan boj to‘lamasdan olib 
kirish imkoniga ega.

Shu bilan bir qatorda, Vazirlar Mahkamasining 2019-yil 18-martdagi “Paxta-to‘qimachilik ishlab chiqarishlarini 
yanada rivojlantirish chora-tadbirlari to‘g‘risida”gi Qaroriga ko‘ra, klaster tasdiqlangan agrotexnologik xarita 

2	 https://lex.uz/uz/docs/-3352683
3	 https://lex.uz/docs/-3459667?ONDATE=25.07.2024
4	 https://lex.uz/docs/-3607498
5	 https://lex.uz/ru/docs/-5540999?ONDATE=06.02.2024&ONDATE2=07.07.2023&action=compare
6	 https://lex.uz/docs/-3527470?ONDATE=11.09.2024&ONDATE2=19.03.2019&action=compare

doirasida taqdim etilgan imtiyozli kredit vositalaridan erkin foydalanish huquqiga ega hamda agroklaster 
tomonidan fermer xo‘jaliklariga taqdim etilgan yoqilg‘i-moy mahsulotlari, mineral o‘g‘itlar, o‘simliklarni himoya 
qiluvchi vositalar, defoliantlar va boshqa kimyoviy vositalar soliq solish obyekti sanalmaydi. Umumiy qilib 
aytganda, hukumat tashabbusi orqali tashkil etilgan mazkur agrosanoat klasteri faoliyatini yo‘lga qo‘yish uchun 
ko‘plab imtiyozlar berilgandir.

Mamlakatimizda klasterlashtirish keng joriy qilinayotgan yana bir yo‘nalish meva-sabzavotchilik 
sohasidir. O‘zbekiston Respublikasi Prezidentining 2018-yil 29-martdagi “O‘zbekiston Respublikasida meva-
sabzavotchilikni jadal rivojlantirishga doir qo‘shimcha chora-tadbirlar to‘g‘risida”gi Farmoni7ga ko‘ra, 2018-yilda 
har bir hududda 1–2 ta meva-sabzavot klasterlari tashkil etish va meva-sabzavot yetishtirishga ixtisoslashgan 
barcha tumanlarni qishloq xo‘jaligi ishlab chiqarishini tashkil etishning klasterli shakliga jalb etish belgilangan. 
Shuningdek, Qishloq xo‘jaligini rivojlantirishning 2020–2030-yillarga mo‘ljallangan strategiyasiga muvofiq, 
yuqori qo‘shilgan qiymatli mahsulotlar ishlab chiqarish maqsadida meva-sabzavot klasterlari tashkil etilmoqda.

1-rasm. Meva-sabzavotchilik klasterlarining quvvatlari (2023-yil)

Bugungi kunda bu turdagi klasterlar 10 ming nafar fermer xo‘jaliklari bilan 85,5 ming gektar yer maydonlarida 
meva-sabzavot mahsulotlari yetishtirish bo‘yicha fyuchers shartnomasi asosida ish olib bormoqda. 48 ta 
klasterlarda quvvati 927,8 ming tonna bo‘lgan qayta ishlash zavodlari, 27 ta klasterlarda quvvati 265,9 ming 
tonna bo‘lgan mahsulotni saralash va qadoqlash, 18 ta klasterlarda quvvati 203,2 ming tonnalik mahsulotni 
quritish, 7 ta klasterda 32,2 ming tonnalik mahsulotni shok usulida muzlatish hamda 126 ta klasterlarda quvvati 
265,7 ming tonnalik oddiy va muzlatkichli omborxonalar mavjud (1-rasm). Shuningdek, klasterlarda 24,5 ming 
ga mahalliy, 10,8 ming ga intensiv bog‘ va 25,6 ming ga tokzorlar mavjuddir. Mazkur klasterlar tomonidan 2020-
yilda 114 mln AQSH dollarlik 124 ming tonna qishloq xo‘jaligi mahsulotlari eksporti amalga oshirildi. Ta’kidlash 
kerakki, meva-sabzavotchilik klasterlarini tanlash jarayoni bir qancha masalalarni qamrab olib, mahsulotlarni 
eksportga yo‘naltirganlik ko‘rsatkichi, infratuzilmaning mavjudligi (omborxona, sovutgichlar, q/x texnikasi va 
sh.k.), bilim va malaka (boshqaruv, f/x bilan kooperatsiya) inobatga olinsa, klaster bilan ishlash mexanizmi 
klasterlarni fermer xo‘jaliklari bilan kooperatsiya tamoyili bo‘yicha birlashtirish, o‘quv kurslarini tashkil etish, bog‘ 
va uzumzorlar, sabzavot-poliz ekinlari joylashtirish xaritalarini tuzish hamda klasterlarning yangi bozorlarga 
chiqishi bo‘yicha aniq dasturini ishlab chiqish va joriy etish kabi ishlarni o‘z ichiga oladi. Meva-sabzavotchilik 
klasterlari faoliyatini olib borishda Qishloq xo‘jaligi vazirligi, tuman hokimliklari hamda fermerlar 3 tomonlama 
shartnoma imzolaydilar. Shartnomada tomonlarning hamkorlik shartlari va asosiy majburiyatlari keltirilgan 
bo‘lib, dissertatsiya ishining 4-ilovasida shartnoma shartlari yoritilgan. Undan xulosa qilish mumkinki, meva-
sabzavotchilik klasteri faoliyatini yo‘lga qo‘yishda Qishloq xo‘jaligi vazirligi umumiy qo‘llab-quvvatlash tizimini 
tashkil etsa, tuman hokimliklari klasterlar va fermer xo‘jaliklari o‘rtasidagi munosabatlarni tartibga soluvchi 
bo‘g‘in vazifasini bajaradi. O‘z o‘rnida fermer xo‘jaliklari meva-sabzavotlarni shartnomada ko‘rsatilgan tartibda 
yetishtirib bersa, klasterlar qishloq xo‘jaligi mahsulotlarini qayta ishlash va eksport qilish ishlarini amalga 
oshiradilar. Shu qatorda ta’kidlash kerakki, O‘zbekiston Respublikasi Prezidentining 2019-yil 11-dekabrdagi 
“Meva-sabzavotchilik va uzumchilik tarmog‘ini yanada rivojlantirish, sohada qo‘shilgan qiymat zanjirini 
yaratishga doir qo‘shimcha chora-tadbirlar to‘g‘risida”gi qaroriga ko‘ra agroklasterlarni shakllantirish bo‘yicha 
yangi tartib belgilangan. Umumiy qilib aytganda, meva-sabzavotchilik va uzumchilik klasterlari faoliyatini tashkil 
qilishda ham boshqa agrosanoat klasterlari singari mahalliy hokimiyat organlarining ishtiroki katta bo‘lib, ular 
klasterlar va yetkazib beruvchilar o‘rtasidagi munosabatlarning shakllanishi, klasterning eksport - imkoniyatlarini 
ro‘yobga chiqarishda ishtirok etadi.

7	 https://lex.uz/ru/docs/-3604601

2-rasm. G‘allachilik klasterlari quvvatlari (2022).

O‘zbekistonda klasterli yondashuv qo‘llanilayotgan uchinchi yirik soha bu g‘allachilikdir. O‘zbekiston 
Respublikasi Vazirlar Mahkamasining “Boshoqli don yetishtirishda klaster tizimini bosqichma-bosqich joriy etish 
orqali yuqori hosildorlikni ta’minlashga doir qo‘shimcha chora-tadbirlar to‘g‘risida”gi 2019-yil 24-sentabrdagi 
qaroriga ko‘ra, 2020-yil hosilidan boshlab boshoqli don yetishtiruvchi fermer xo‘jaliklari bilan chorvachilik, 
parrandachilik, baliqchilik xo‘jaliklari va boshoqli don mahsulotlarini qayta ishlovchi tashkilotlar tomonidan 
boshoqli donni yetishtirish yoki shartnoma asosida xarid qilish orqali g‘allachilik klasterlarini bosqichma-bosqich 
joriy etish belgilandi. O‘zbekistonda g‘allachilik klasteri ishlab chiqarishni (xizmat ko‘rsatishni) zamonaviy 
innovatsion texnologiyalardan foydalangan holda, boshoqli don yetishtirish yoki uni shartnoma asosida sotib 
olish, saralash, saqlash, qayta ishlash, tayyor mahsulot ishlab chiqarish, ichki va tashqi bozorga yetkazib 
berishni ta’minlaydi.

X U L O S A  V A  T A K L I F L A R
O‘zbekistonda hozirgi kunda tashkil etilayotgan agrosanoat klasterlari faoliyatini samarali tashkil etishga 

to‘sqinlik qilayotgan ayrim salbiy tendensiyalar (hududlarda agroklasterlar faoliyatining huquqiy jihatdan 
amaldagi qonunchilik normalari asosida to‘g‘ri tashkil etilmayotganligi holatlari ko‘zga tashlanmoqda, 
innovatsion sohaning yetarli darajada rivojlanmaganligi, hududlarda ishlab chiqarish vositalarining yetishmasligi, 
universitetlar va biznes hamkorligining rivojlanmaganligi, klasterlarning bitta korxona asosida shakllanishi, 
klasterlar faoliyatiga mahalliy hokimliklarning aralashuvi, klaster mohiyatining noto‘g‘ri talqin qilinishi, fermer 
xo‘jaliklarining klasterlarga a’zoligi hokimliklar tomonidan belgilanishi kabilar)ni davlat va xususiy sektor 
sherikchiligining optimal darajasini ta’minlash orqali bartaraf etish tavsiya etiladi.

O‘zbekiston agrosanoat klasterini shakllantirish va rivojlantirishda mavjud imkoniyatlardan to‘liq va to‘g‘ri 
foydalanish dolzarb sanalib, agroklasterlarni rivojlantirish uchun ularning huquqiy maqomini belgilash, qishloq 
xo‘jaligi sohasida ITTKI xarajatlarini ko‘paytirish, ilm-fan tarmog‘ini agroklasterlarga jalb qilish, ta’lim tizimini isloh 
qilish, konstruktiv inson kapitalini shakllantirish, qulay ishbilarmonlik muhitini yaratish, davlat–xususiy sektor 
kooperatsiyasi tashabbuslarini qo‘llab-quvvatlash, fermer xo‘jaliklariga klasterlarga a’zolikni erkin belgilash 
huquqi berilganini inobatga olib, mahalliy hokimiyat organlarining klasterlar faoliyatiga ortiqcha aralashish 
amaliyotini keskin kamaytirish bo‘yicha ta’sirchan mexanizmlarni ishlab chiqish tavsiya etiladi.

Foydalanilgan adabıyotlar ro‘yxati:
1.	 O‘zbekiston Respublikasi Prezidentining 2022-yil 28-yanvardagi “2022–2026 yillarga mo‘ljallangan Yangi 

O‘zbekistonning taraqqiyot strategiyasi to‘g‘risida”gi PF-60-son Farmoni. https://lex.uz/en/docs/-5841063?query=239
2.	 O‘zbekiston Respublikasi Prezidentining “To‘qimachilik va tikuv-trikotaj sanoatini jadal rivojlantirish chora-tadbirlari 

to‘g‘risida” 2017-yil 14-dekabrdagi PF-5285-son Farmoni. https://lex.uz/docs/-3459667?ONDATE=25.07.2024
3.	 O‘zbekiston Respublikasi Prezidentining 2019-yil 11-dekabrdagi “Meva-sabzavotchilik va uzumchilik tarmog‘ini yanada 

rivojlantirish, sohada qo‘shilgan qiymat zanjirini yaratishga doir qo‘shimcha chora-tadbirlar to‘g‘risida”gi Qarori. https://
lex.uz/docs/-4641164 

4.	 O‘zbekiston Respublikasi Vazirlar Mahkamasining 2019-yil 18-martdagi “Paxta-to‘qimachilik ishlab chiqarishlarini 
yanada rivojlantirish chora-tadbirlari to‘g‘risida”gi Qarori. https://lex.uz/ru/docs/-3906244 

5.	 Yu M., Calzadilla J., Lopez J., Villa A. Engineering agro-food development: The cluster model in China. Agricultural 
Sciences. Rome, 2013. – P. 37.

6.	 Alimov A.M. Innovatsion rivojlanish va milliy iqtisodiyotni modernizatsiyalashda klaster mexanizmining ahamiyati. Milliy 
innovatsiya tizimi shakllanishining ilmiy-konseptual va amaliy jihatlari: xorijiy tajriba va undan foydalanishning asosiy 
yo‘nalishlari. Toshkent, 2016. – B. 38–41.

7.	 Jo‘raev T., Hamidov M. O‘zbekistonda agrosanoat klasterlarining rivojlanishi va ularning qishloq xo‘jaligi taraqqiyotida 
tutgan o‘rni. Xalqaro moliya va hisob ilmiy elektron jurnali. Toshkent, 2019. № 2. – 9 b.

8.	 Cluster Mapping. https://www.clustermapping.us/cluster#clusters-list
9.	 Austrade. Agri-business to the United States. https://www.austrade.gov.au/australian/export/export-markets/countries/

united-states-of-america/industries/agri-business-to-the-united-states
10.	 Ministère de l’Agriculture et de la Souveraineté Alimentaire (France). https://agriculture.gouv.fr/les-poles-de-

competitivite



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 11

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


